
Om denne boka

Gjennom livet opplever dei fleste kriser og hendingar som gjer dagane krevjande og vonde. Gro Skartveit har møtt folk som har vore ute ei vinternatt, men som har klart å finne tilbake til eit leveleg liv. Her får du historier om folk som blant anna har opplevd drap, sjølvmord, terror, sjukdom, angst og mobbing. Dette er historier om kriser, men først og fremst om korleis det er mogleg å gjere livet betre sjølv etter det aller verste har skjedd.

Desse deler erfaringane sine: Jon Asgaut Flesjå, Stine Renate Håheim, Adrian Lorentsson, Torunn Austdal Rasmussen, Kjell Soleim, Monna Tandberg, Tolli Frestad, Brith Dybing og Victoria Kyllevik Gravdal. Forfattaren fortel også frå eiga historie. Helseminister Bent Høie har skrive forordet.

Forord: Livet, heiter det

«Det er noko psykisk», kviskrar me til kvarandre.

Me kviskrar det når naboen ikkje trekkjer frå gardinene. Når kompisen ikkje tek telefonen. Når kollegaen ikkje kjem på jobb.

Hjartesorg er like vanleg som hjartesvikt. Depresjon er like vanleg som diabetes. Nokre får ikkje sove om natta på grunn av vonde ledd. Nokre får ikkje sove på grunn av vonde tankar.

Alle har me ei fysisk og ei psykisk helse. Me snakkar ganske mykje om den fyrste og ganske lite om den andre.

Me diskuterer hjartesvikt, diabetes og vonde ledd både høgt og lenge i kantina på jobben og mellom hyllene i daglegvarebutikken. Men når det handlar om hjartesorg, depresjon og vonde tankar, vert samtalen ofte både fåmælt og lågmælt.

Gro Skartveit har laga ei bok der modige menneske fortel om dei aller tyngste stundene sine. Alle har dei opplevd å miste. Dei har mista nokon dei elskar. Dei har mista helsa. Dei har mista trua på seg sjølve. Dei har mista trua på framtida.

Skartveit fortel om ulike menneske med ulike opplevingar. Men mange av dei har noko felles. Dei vegrar seg for å dele det vonde med andre.

Det gjer dei tunge kjenslene tyngre. Det gjer dei svarte tankane svartare.

Gro Skartveit er sjølv ei av dei. Ho såg mørkt på livet og ynskte mest av alt å døy, men spelte likevel rolla som positiv og glad jente både på jobb og heime.

Heldigvis stoppar ikkje forteljinga til Skartveit der. For menneska i denne boka tør etter kvart å opne seg. Dei tør til slutt å fortelje nokon om saknet og sorga, om motløysa og kjensla av ikkje å vere god nok.

Det hjelper dei vidare.

Livet etterpå er ei sjølvhjelpsbok som vil hjelpe mange. Det er ikkje ei bok som hjelper oss å puste med magen eller sjå lyst på livet.

Det er ei bok som viser oss at livet er både godt og vondt. Både lyst og mørkt. Det er ei bok som viser oss at det er lettare å kome i gang med livet etterpå om ein deler det vonde med nokon.

Gro Skartveit og dei modige menneska i denne boka fortel det som det er. Dei kviskrar ikkje. Me treng ikkje kviskre, me heller.

Det er noko psykisk. Det er noko fysisk.

Livet, heiter det.

Bent Høie,

Helse- og omsorgsminister


Kjære Gud, la meg få døy

Kvar kveld før eg sovna, var desse orda aftanbøna mi. Kveld etter kveld, veke etter veke bad eg til Gud om å få sleppe livet. Eg hadde ikkje energi, livsglede eller overskot. Det var vondt å leve. Å gjere slutt på livet ved eiga hjelp tenkte eg aldri på, men eg ynskte likevel sterkt å sleppe livet. Eg var ikkje sjuk, det var berre ikkje livsgneiste att, alt var eit ork. Tankane på morgondagen og dagane etter det gjorde vondt. Etter orda «Kjære Gud, la meg få døy» føydde eg svært ofte til «men la alle eg er glad i, få møte Deg».

Ingen rundt meg visste om bønene mine eller korleis eg hadde det. Eg ville ikkje opne meg for andre. Å opne dørene til dei inste romma i meg kunne eg ikkje gjere for nokon. Det var farleg. Nokre visste at eg sleit, men ingen visste kor mykje. Eg har alltid vore ei ganske positiv, omgjengeleg, sosial og pliktoppfyllande jente, og den rolla spelte eg så godt eg kunne. Men då måtte ofte maska på når eg skulle møte andre, både på jobb og privat.

Bak orda i bøna mi låg ei sterk tru på at livet mitt aldri kom til å endre seg. Eg trudde ikkje eg kunne få det godt nokon gong. Då var det betre å døy. Men eg vart ikkje bønhøyrd og måtte møte dagane som låg føre. Eg var nøydd til å leve vidare med urolege netter, tunge tankar og lite livslyst. Men mørket var der ikkje for alltid.

«Kva er vitsen med å fortelje offentleg om det som har vore vanskeleg? Kan ikkje det vonde vere privat?» Nokre vil nok stille desse spørsmåla. Etter at eg vart ferdig utdanna sosionom, har eg mellom anna arbeidd på ein institusjon for rusavhengige, med prostituerte i Stavanger og med pårørande til rusavhengige og innsette i fengsel. I dei fleste jobbane eg har hatt, har eg vore synleg og drive mykje utetterretta arbeid. I 17 år har eg vore lokalpolitikar, i førre periode som ordførar i Finnøy. Gjennom det eg har gjort, har folk sett ei side ved meg, ei viktig side. Men som menneske er me meir enn det me gjer, meir enn det som er synleg for andre. Dette gjeld både kjente og ukjente personar, ingen av oss er sparte for slag livet gjev. Ikkje alle slaga er like harde, ikkje alle av oss får like mange. Men livet er nokre gonger vanskeleg og brutalt vondt. Og her er det ikkje skilnad på kjent eller ukjent. Korleis møter me desse utfordringane, korleis kan me gå vidare med smerta livet påfører oss? Kan livet bli godt att?

Ja, livet kan gå frå mørke til lysare dagar. Men det skjer ikkje av seg sjølv. Kamp, tårer og uthald må oftast til. I denne boka får du møte menneske som på ulike måtar har opplevd at livet vart svært vanskeleg. Nokre av dei du møter, hadde ikkje krefter og von til å møte morgondagen. Dei har hatt ulike kjensler, mellom anna frykt, sorg og sinne, og fleire har vore motlause. Men dei har jobba seg vidare. I dag er livet mykje betre, og dei fleste har mange gode dagar. Felles for alle som deler erfaringane sine i denne boka, er at alle har vore nøydde for å gripe fatt i livet sitt sjølve. Smerta har ikkje gått over utan ein solid dose eigeninnsats.

Frå eige liv og mange sterke møte med menneske i krise frå tidlegare arbeidsforhold har eg lært at det er viktig å snakke om «livet etterpå». Me må gjere det meir, me må dele eigne erfaringar. Me må gje kvarandre reiskapar til å møte livet slik at det kan bli betre for fleire å leve. Lærdomane erfaringane våre gjev oss, kan vere gull verde både i eige liv og i andre sitt. Då må òg nokre av oss som er meir kjente enn andre, vere med og bidra. For det å vere menneske vil seie å møte livet på godt og vondt, uansett posisjon.

Opp gjennom åra har eg møtt mange som har fått ein betre kvardag fordi andre har fortalt om eigne liv. Eg har òg møtt fleire som føler dei er åleine om å ha tunge tankar, vakne netter og uro for framtida. Sjølv om dei ikkje er åleine, opplever mange at dei ikkje kan dele smerta dei ber på. I sosiale lag snakkar me oftast om alt som er bra. Det vert i lita grad opna for smerta livet kan føre med seg, og korleis ein kan kome vidare i «livet etterpå». Eg vil, på min måte, prøve å bidra til at livet vert lettare å leve for nokre. Difor kjem denne boka som fortel ulike historier om ulike menneske. Dei fleste som er med her, kjente eg ikkje på førehand. Eg kontakta ulike frivillige organisasjonar, fortalde kva eg ville skrive om, og spurde om dei visste om nokon som ville vere med i boka. Alle eg kontakta, hjelpte til med å finne menneske som «hadde vore ute ei vinternatt» og som ynskte å dele vegen dei hadde gått. Andre av dei som er med, kontakta eg direkte, nokre etter råd frå kjente.

Både eg og dei andre i denne boka ynskjer å vise at det går an å leve etter vonde slag, sorg og smerte som livet gjev. Noko kjem ein gjennom og får på avstand. Andre ting må ein ha med seg livet ut. Men det er ulike måtar å bere med seg sorg og smerte på.

Vond hemmelegheit

Kvifor ville eg døy? Kvifor var mørket til stades i livet mitt i mange år frå eg var 21? Kvifor kjente eg meg aldri god nok for andre? Eg visste det ikkje, tenkte ikkje så mykje over det heller. Det berre var slik. Eg hadde mykje vondt samvit desse åra. Eg hadde gjort noko gale. I fleire år bad eg Gud om tilgjeving for ei stor synd eg hadde gjort.

I 1986 jobba eg i Rogaland Indremisjon, der eg mellom anna hadde ansvar for eit halvtimes nærradioprogram kvar veke. Ein kveld eg var på besøk hjå nokre vener, ringde ein kjent predikant på døra. Det var ein person mange såg opp til. Han var tillitsvald, var sentral i organisasjonen og hadde mykje tillit mellom folk. Denne kvelden kom han frå Kvinesdal, der han hadde møteveker. Mange som kom på møta, vart kristne. Eg kjente ikkje predikanten privat, men visste godt kven han var, alle i organisasjonen gjorde jo det.

Predikanten var på veg heim til Bergen då han stoppa hjå venene mine. Me kom i snakk om radioprogramma eg laga, og så vart det til at eg kunne få gjere eit intervju med han same kvelden. Eg var utruleg glad. Dette var eit svært godt intervjuobjekt! Eg hadde ikkje nøklar til studio, men hadde opptakaren på hybelen min. Så me køyrde til meg og gjorde opptaket. Etterpå skulle han reise vidare. I opptaket snakka han mykje om omsorga Gud hadde for menneska. Predikanten vekte stor tillit både hjå meg og dei som skulle høyre programmet. Det kom tydeleg fram at han, som var mest dobbelt så gamal som meg, hadde mykje erfaring med å møte menneske som hadde det vanskeleg.

Etter opptaket skulle predikanten reise vidare. Men då eg pakka vekk opptaksutstyret, spurde han korleis eg hadde det. Eg vart veldig overraska, brydde denne kjente personen seg om meg? Kva skulle eg svare han? Eg var ung og hadde ein del som var vanskeleg i livet mitt. Gjennom opptaket til intervjuet hadde predikanten vist kor stor omsorg han hadde, og kor mykje Gud betydde for han. Difor stolte eg på han og snakka om det som var vondt den tida. Predikanten lytta, stilte fleire spørsmål og møtte meg på ein svært god måte. På slutten av samtalen spurde predikanten om han kunne få be for meg og leggje livet mitt i Guds hender, noko eg sa ja til. Det var ei dyrebar stund for meg, eg ville så gjerne tene Gud.

Då predikanten var ferdig med å be, kikka han på klokka og sa at han ikkje nådde ferja. Kunne han overnatte hjå meg? Eg våga ikkje anna enn å svare ja. Det var mi skuld at han kom for seint til båten. Det som uroa meg mest, var at eg ikkje hadde det fint nok på hybelen. Eg hadde lite pengar, og møbleringa var deretter. Han skulle liggje på soverommet mitt, og det eg tenkte mest på, var at eg hadde ei pappeske til nattbord. Predikanten, som reiste land og strand rundt og budde i private heimar, var mykje betre vand enn som så. Eg hadde aldri hatt så «fint» besøk før.

Eg reidde opp til meg sjølv på sofaen i stova, soverommet var like innanfor. Eg venta med å kle av meg fordi eg var redd predikanten hadde gløymt noko og kom inn dit eg var. Då måtte eg vere påkledd. Så eg sat i sofaen og venta ei stund. Etter ei stund ropa predikanten på meg og bad meg kome inn. Eg lurte på om han trong noko. Då eg opna døra, stod han på golvet. Han sa at han måtte få ein godnattklem. Så kom han bort til meg, la armane rundt meg og strauk meg på ryggen. Eg forstod ingenting og gjengjelde ikkje klemmen. Men han sleppte ikkje og spurde meg då om det var lenge sidan eg hadde hatt mensen. Eg kjente ein lammande redsel kome krypande, og etter det spørsmålet er det eit svart hòl i minnet mitt.

Det neste eg hugsar, er at han er oppå meg og at eg har det veldig vondt og er redd. Etterpå sloknar han, og eg listar meg ut av soverommet og inn i stova. Eg var så redd som eg aldri før hadde vore. Men eg måtte vere på hybelen. Alt då melde tanken seg om at eg ikkje kunne fortelje dette til nokon, ingen ville tru meg. Ingen ville tru at den kjente, tillitsfulle predikanten hadde gjort dette. Difor hadde eg ingen å reise til.

Eg hadde ikkje blund på auga heile natta og lét som eg sov då predikanten stod opp og gjekk ut dørene om morgonen. Eg bad til Gud om at dette ikkje hadde skjedd, at alt måtte vere ein vond draum. Men slik var det ikkje. Eg blødde og hadde vondt for å gå. Eg hadde ikkje drøymt, men opplevd eit mareritt. Eit mareritt eg ikkje kunne fortelje om til nokon. Seinare på dagen greidde eg å kome meg til studioet og redigerte radioprogrammet. Eg brukte alle kreftene eg hadde, på å få ferdig programmet. Seinare i veka fekk lyttarane høyre eit intervju med ein predikant som vart brukt av Gud og formidla mykje omsorg. Mange skrytte av programmet, og eg takka for tilbakemeldingane. Men det som hadde skjedd etter opptaket, kunne ikkje kringkastast til nokon. Predikanten heldt fram med å ha møte der han leia folk til Gud. Eg fortrengde det vonde. Ein av måtane eg gjorde det på, var å seie til meg sjølv at eg hadde gjort noko gale. Eg hadde synda mot Gud, og det som skjedde på hybelen min, var det berre eitt menneske som hadde ansvar for. Det var meg.

Det var vanskeleg å vere Gro i lange periodar i åra som kom. Eg var sjukemeld innimellom, hadde mykje vondt i magen og hovudet, var redd, tok i periodar av mykje og sov dårleg. I tillegg til konstant vondt samvit gjekk eg med frykt for at folk skulle få vite kva eg hadde gjort. Eg, som jobba i eit kristent miljø, hadde gjort den verste synda av alle og rekna med å bli utstøytt dersom folk fekk vite. Vondt samvit og frykt tærte veldig mykje på både på kropp og sinn. Det var denne tida kveldsbøna mi ofte inneheldt ei bøn til Gud om at eg måtte få døy. Enno kjenner eg på ei stor smerte når eg tenkjer på korleis eg hadde det desse åra.

Etter om lag seks år greidde eg ikkje å halde på hemmelegheita mi lenger. Etter ei innleiing på mest ein halv time fortalde eg Marianne, ei veninne, kva som hadde skjedd. Kva eg hadde gjort. Etter kvart som eg fortalde, såg eg at ho reagerte meir og meir, ho vart sinna. Og eg angra på at eg hadde fortalt. Det eg hadde frykta i alle år, kom no til å skje. Eg ville bli utstøytt for det galne eg hadde gjort, og eg kom til å miste henne som veninne. Men eg tok feil. For fyrste gong sidan predikanten var hjå meg var det nokon som sa det motsette av den indre stemma mi. Den hadde alltid sagt eg hadde gjort noko gale. Stemma til Marianne sa no det motsette. «Gro, dette er ikkje ditt ansvar. Han utnytta deg på ein slik forferdeleg måte!»

Denne dagen vart eit vendepunkt for meg og ein av dei viktigaste dagane i livet. Marianne greidde å så ein ny tanke i meg: at predikanten hadde utnytta rolla og posisjonen sin, og at han hadde misbrukt Gud for å få det til. Etter så mange år byrja eg, litt etter litt, å sjå at det eg hadde trygla Gud om tilgjeving for, og som eg hadde frykta andre skulle dømme meg for, var eit overgrep. Men det tok tid å snu tankane. Det gjekk endå eit år før eg fortalde det til ei anna veninne, og lang tid før neste person fekk vite det. Dei reagerte likt som Marianne: Predikanten hadde misbrukt stillinga si. Etter mange år med destruktive tankar, vondt samvit, frykt, skuldkjensle og bøn om å få døy vart børa på skuldrene mine noko lettare.

No kunne eg byrje på ein ny del av livet. Tankemønster, skuld og motløyse var ikkje over, men eg kunne likevel starte på ein ny veg. Og stega på denne vegen var mykje lettare fordi eg hadde fått von om betre dagar.

Det var nok å gripe fatt i. Då eg byrja å sjå at det ikkje var eg, men predikanten som hadde gjort noko gale, måtte eg gjere noko. Eg måtte leggje ansvaret der det høyrde heime. Difor tok eg kontakt med leiinga i misjonsorganisasjonen og fortalde kva som hadde hendt. Eg meinte dei måtte ta ansvar. Den samtalen grua eg meg til. Tenk om dei ikkje ville tru på meg? Likevel visste eg at dersom eg skulle leggje ansvaret av meg, måtte eg ta den tunge samtalen. Heldigvis vart eg trudd, og for misjonsorganisasjonen var det ikkje fyrste gong dei høyrde slikt om predikanten. Men det vart ikkje snakka høgt om. Han vart seinare meld til politiet av to andre kvinner for liknande tilfelle.

Mange år med skuldkjensle forsvann ikkje over natta. Fleire fekk vite det som hadde hendt, og det var fantastisk for meg at ingen av dei som fekk høyre om hendinga, la ansvar på meg. Likevel set det spor å skulde seg sjølv i mest ti år. Etter samtalar med fleire kom eg fram til at eg ville melde forholdet til politiet. Paragraf 193 i straffelova seier: «Den som skaffer seg eller en annen seksuell omgang ved misbruk av stilling, avhengighetsforhold eller tillitsforhold straffes med fengsel i inntil 6 år.» Politiet møtte meg på ein svært god måte, men sa dei hadde lite erfaring med denne typen saker. Det var mange år sidan nokon hadde meldt saker av dette slaget til politiet, det er blitt fleire etter kvart.

Saka vart lagd vekk på grunn av «bevisets stilling», likevel var eg glad eg hadde meldt den til politiet. Ved å gjere det stadfesta eg for meg sjølv at predikanten hadde gjort urett mot meg, og at eg ikkje hadde ansvar for det som hende. Seinare søkte eg og fekk innvilga valdsoffererstatning. Orda «klar sannsynlighetsovervekt for straffbar handling», som stod i brevet, vart òg ei stadfesting som gjorde godt.

Etter kvart forsvann det vonde samvitet. Men hadde eg ikkje fortalt om det som hende, til ein del vener, i samtale med fagfolk og til leiinga i misjonsorganisasjonen, trur eg at eg hadde slite mykje med vondt samvit vidare. For min del var politimelding og søknad om valdsoffererstatning òg viktig. Det nytta ikkje berre å snakke om kjenslene for å få det betre inni meg. Handlingar var avgjerande.

Fleire rundt meg visste etter kvart om det eg hadde opplevd, men eg fortalde det ikkje til så mange, noko eg heller ikkje hadde tenkt å gjere. Men ein dag las eg i avisa Vårt Land at ein prest skulle få kome tilbake til stillinga si sjølv om han hadde gjort overgrep. Denne artikkelen opprørte meg. Eg tenkte at dei som gav presten denne tillita, ikkje kunne vite nok om kva overgrep var, og kor stor skade det kunne gjere. Difor ringde eg til avisa, sa kva eg hadde opplevd, og spurde om dei ville intervjue meg, noko dei gjorde. Frå mi side var ikkje dette særleg planlagt, og eg ante ikkje kva «styr» eg sette i gang. At eg var open, førte utfordringar med seg. No visste «alle» det, og då måtte eg jobbe mykje med måten eg snakka til meg sjølv på. Eg tenkte at alle visste kva eg hadde gjort, men måtte heile tida korrigere det til kva eg var blitt utsett for. Denne tida dukka gamle tankar og kjensler opp att. Eg var ofte redd og sov dårleg, men kunne likevel ikkje teie still. Eg måtte prøve å gjere det eg kunne for at andre ikkje skulle ha så mykje smerte som eg hadde hatt så lenge.

Etter avisoppslaget tok mange kontakt med meg, mellom dei var det mange kvinner som hadde opplevd overgrep sjølve, dei fleste i kristne miljø. Dei delte historia si og takka meg for at eg våga å snakke. Vondskapen og uretten eg fekk sjå inn i, skremte meg, men gjorde meg ikkje handlingslamma. Eg fekk spørsmål om å skrive bok, noko eg gjorde. I boka fortalde fleire kvinner historiene sine. Kvinnene og rammene rundt overgrepa var ulike, men mønstera i livet etterpå var veldig like. Dette vart ei krevjande og vond tid. Eg høyrde om mykje ettergjeving og mange overgrep i Guds namn. Men eg var ikkje i tvil om at dersom boka kunne bidra til at dette feltet vart teke meir på alvor, så måtte eg berre skrive. Gjennom denne boka fekk eg den fyrste erfaringa med kor viktig det er at menneske fortel at livet nokre gonger er krevjande. At kvinnene i boka delte erfaringane sine sjølv om dei var vonde, gav hjelp og var avgjerande i livet til mange andre.

Kjærleik med konsekvensar

Åra gjekk, og eg fekk det betre og betre i livet. Eg var godt nøgd med kvardagen. Hausten 2001 skjedde noko som forandra livet mitt for alltid. Eg møtte Heidi, som eg tre år seinare inngjekk partnarskap med.

Då jobba eg som sosionom på ein behandlingsinstitusjon for rusavhengige. Denne var driven av ein kristen organisasjon og hadde «vedkjenningsplikt» for dei tilsette. Det vil seie at dei tilsette skulle vere kristne. Eg var òg med i bystyret for KrF i Stavanger, dei hadde same vedkjenningsplikta. Det var ikkje noko problem for meg å vere på jobb eller med i partiet, eg var jo kristen!

Men det viste seg at sjølv om det ikkje var eit problem for meg, vart det problem både på arbeidsstaden og i KrF. Sidan eg var saman med Heidi, meinte mange at eg ikkje kunne vere kristen, og at eg difor ikkje kunne halde fram dei to stadene.

Eg visste at det ville bli utfordringar i KrF, og det var svært mange som meinte eg ikkje kunne vere med vidare i partiet. Nokre meinte eg måtte melde meg ut med ein gong, andre sa at eg kunne vere ut perioden, men ikkje stille til val att. Men eg likte å vere med i politikken og hadde ikkje lyst til å gjere noko som gjorde det umogleg å vere politikar vidare. Tanken på å stille til val på nytt i KrF vart vurdert, men eg kunne ikkje gjere det. Eg visste at det ikkje var eigenskapar og politisk innsats som ville bli avgjerande for om eg fekk fornya tillit, men om eg vart vurdert som kristen. Dette vart feil for meg. Det var Gud eg skulle stå til rette for med livet mitt, ikkje politikarar i KrF. Difor melde eg meg ut av partiet. Eg opplevde at mange tillitsvalde i partiet var glade for utmeldinga. Ikkje lenge etter melde eg meg inn i Venstre.

Mykje har endra seg i KrF. Hausten 2015 hadde eg ein god samtale på Stortinget med noverande partileiar Knut Arild Hareide om ulike opplevingar med partiet. Han møtte meg med tillit og respekt. Sjølv om det var mange år sidan eg melde meg ut, betydde samtalen utruleg mykje for meg.

På arbeidsstaden vart det same utgangen. Eg kjente at eg ikkje hadde noko anna val enn å slutte. Men her var prosessen tøffare og sårare for meg personleg. Eg var glad i jobben min, treivst godt med bebuarane og hadde rike dagar saman med dei rusavhengige. Det var òg godt å vere i personalgruppa, noko som endra seg då eg møtte Heidi. Ein del av kollegane mine reagerte sterkt. Mellom anna kontakta dei biskopen og ville ha personalmøte utan meg til stades for å diskutere saka, altså meg. Eg var miljøterapeut på institusjonen, noko som vil seie at me stort sett heile tida var saman med bebuarane. Då skulle me vere varsame med å snakke om private forhold. Ikkje alle tilsette brydde seg om det. Eg opplevde at ein tilsett siterte Bibelen og sa eg kom til å hamne i helvete viss eg ikkje «vende om». Fleire av bebuarane kunne høyre det som vart sagt. Ein svært god kollega fekk høyre av ein annan tilsett at «satan var komen til øya» der arbeidsstaden låg. Satan kom nok via meg …

Det vart tøft for meg å gå på jobb. Ikkje fordi dei tilsette hadde ulike syn, det hadde eg venta, og respekt for ulike syn i denne saka er viktig. Men måten ein del oppførte seg på, gjekk over alle grenser. At eg mest skulle representere den vonde sjølv, var grufullt.

Eg bad styret om å seie meg opp dersom dei ikkje kunne ha meg tilsett. Det gjorde dei ikkje, dei hadde ikkje juridisk grunn for å gjere det. Likevel greidde eg ikkje å vere i stillinga lenger og sa opp sjølv. Eg var lei meg og gret mykje denne tida. Det var så vondt å gå frå jobben og bebuarane som eg sette så høgt. Sorga var stor. Eg grua meg for å gå på jobb i oppseiingstida. Det var ikkje alltid eg visste kven eg skulle jobbe saman med, så eg ante ikkje kva som møtte meg. Eg gjekk i samtale hjå ein psykolog, der fekk eg råd om å gå til lege slik at sjukemelding kunne bli vurdert. Ikkje tale om, eg skulle ikkje la meg styre, eg ville ikkje vere svak. Eg hadde stått i mykje vondt før, dette skulle eg òg halde ut.

Fleire morgonar før eg reiste på jobb, kasta eg opp. Uroa for dagen som låg føre meg, var stor. Eg pressa meg, men til slutt måtte eg gje tapt og vart sjukemeld ut oppseiingstida. I ettertid har eg sett at eg ikkje gav tapt, men stod i det vonde for lenge. Når ein har god trening i å halde ut, er det lett å stå i det vonde sjølv om situasjonen er aldri så krevjande. Denne opplevinga har lært meg at det er svært viktig å setje grenser og ikkje vere i situasjonar som gjer vondt.

Slett ikkje alle tilsette gjekk så langt som det eg fortel om her. Nokre gjorde det, andre var ukloke fordi dei ikkje visste betre, og fleire støtta meg. Det var fleire som slutta etter meg, og eg har enno gode vener frå tida der.

At Heidi kom inn i livet mitt, var ei gåve. Då eg fekk denne gåva, mista eg mest alt nettverket eg hadde. Jobben hadde eg ikkje lenger, og staden eg hadde nytta mykje tid, i KrF, vart eg òg utan. Sjølv om eg hadde ei stor glede i meg fordi eg hadde møtt Heidi, var sorga stor over det eg tapte. Men eg var likevel ikkje i tvil om at eg hadde gjort det rette. Denne gongen fekk ikkje frykta for kva andre ville seie, styre livet mitt. Eg fekk òg mange oppmuntringar frå ulikt hald, og vart inkludert på ein fantastisk måte i det politiske miljøet i Stavanger.

Det vart mange oppslag då eg melde meg ut av KrF, både lokalt og i riksmedia. Dei fleste såg, og møtte, ei jente som var tydeleg, klar og tøff. Men inni meg var eg full av kjensler. Eg bar på glede, sorg, fortviling og noko sinne. Eg hadde gode folk rundt meg denne tida, og eg våga å vere lita og sårbar.

Livet etterpå

Alle som opplever slag i livet, vil på ulike måtar vere prega av dette vidare. Det vonde fører ofte til endring i både tankar og handlingar. Slik har det i alle fall vore for meg. Etter at eg forstod at eg hadde opplevd overgrep, greidde eg ikkje lenger å gå på bedehuset, ein stad eg hadde vore veldig mykje. Når eg var der, vart eg kvalm, mista konsentrasjonen og ville berre gråte. Då kom det vonde samvitet tilbake. Eg var jo kristen, då var det vel ikkje normalt å bli så uvel berre av å gå på eit møte på bedehuset? Eg kunne ikkje kutte ut å gå der? Men eg måtte slutte å gå, eg greidde ikkje anna, noko eg heller ikkje greier i dag. I ettertid har eg forstått at eg hadde, og har, heilt normale reaksjonar. Då eg godtok at eg ikkje lenger treng å gå på den typen møte, fekk eg det mykje betre. Det finst mange flotte folk på dei fleste bedehusa, og dei gjer mykje godt arbeid, men eg treng ikkje presse meg til å gå dit lenger. Eg kan vere kristen likevel.

Eg såg opp til predikanten som forgreip seg på meg. Det gjorde mange. Difor våga eg å opne meg for han og fortelje om dei inste tankane mine. Konsekvensane i livet mitt vart store. Det var ikkje utan grunn eg tagde om smerta og dei inste kjenslene mine etter overgrepet. Tenk om eg opplevde noko slikt på nytt. Tenk om den eg opna meg for, tråkka på meg og ikkje viste meg respekt. Det tok lang tid før eg kunne vise noka stor tillit att. Enno kan eg ha vanskar med å seie korleis eg har det «inst inne». Men eg har teke små steg framover gjennom mange år.

Eg har òg endra meg når det gjeld respekt for autoritetar. Tidlegare viste eg ofte automatisk respekt grunna posisjonen folk hadde. Slik er det ikkje lenger. Dei eg har respekt for no, må vise gjennom handling, ikkje berre ord, at dei er verde å bli sedd opp til. Frå ulike typar talarstolar, i mange samanhengar, vert det sagt mykje bra. Men det hjelper lite kor fine og gode orda er, dersom handlingane slår i hel det ein seier.

Livet har òg lært meg at det er viktig å skape dei gode stundene i kvardagen. Dei kjem ikkje av seg sjølve. Difor er eg blitt «ekspert» på planlegging. Om det er ferieturar, fridagar heime, turar til stadion for å sjå Viking eller andre aktivitetar, må eg vere sikker på at det kjem inn gode opplevingar i livet mitt. Gode vener er òg gull verdt, og det er betre med få som er nære, enn mange som er fjerne.

Eg har erfart at mange kampar er tøffe når ein er midt i dei. Men det går an å gå sigrande ut av kampen, og eg har erfart at etter som tida går, forsvinn det vonde meir og meir. I dag kan eg som regel ikkje forstå at eg har hatt det så vondt tidlegare. At eg gjekk mange år og var redd for å seie noko til andre, at eg pressa meg så ekstremt i situasjonar eg ikkje skulle vore i, at eg kasta opp før eg gjekk på jobb … Tida lækjer ikkje alle sår, i alle fall ikkje av seg sjølv. Men dersom ein bruker tida til å gjere noko med det vonde og vågar å møte smerta og bryte mønster, kan livet bli godt att. Sjølv om eg innimellom kan ha tunge dagar og urolege netter, har eg likevel eit godt liv. I dag ber eg ikkje om å få døy, eg ber om at eg må få leve lenge. Livet er ei gåve eg takkar for.

